
Prakata

Penerbitan buku suntingan Pengurusan Rantaian Bekalan dalam Era
Teknologi adalah satu usaha untuk membuka minda dan meningkatkan
pengetahuan pemain — pemain industri di dalam rantaian bekalan yang
amat bergantung kepada kemampanan dan keanjalan rantaian bekalan
mereka. Tiada siapa yang mampu meramal dan menjangkakan bahawa
walau dengan tahap kemajuan sistem dan teknologi yang tinggi ketika ini,
dunia telah ‘terkaku’ apabila pandemik COVID-19 menyerang. Berdekad
kemajuan teknologi dan proses saintifik, tahun 2020 mencatatkan babak
yang tidak dapat dilupakan dalam sejarah sosial dan ekonomi manusia.
Pergerakan dan aktiviti perniagaan yang terhad, kekurangan sumber bahan
pengeluaran, kerencatan dalam sistem pengangkutan, dan penutupan
perniagaan telah menyebabkan cabaran pengoperasian rantaian bekalan
yang kompleks di kalangan pemain - pemain, terutamanya pemilik
perniagaan kecil.yang terjejas akibat globalisasi sumber dan pandemik
COVID-19 ini.

Dari segi operasi, perkembangan teknologi dan pandemik telah
menimbulkan cabaran baharu untuk pengurusan rantaian bekalan. Sebagai
contoh, pemain — pemain industri di dalam rantaian bekalan berasa
tertekan untuk membangunkan semula perniagaan yang terjejas teruk
akibat pandemik COVID-19. Isu ekonomi dan masalah sosial rakyat
turut menyumbang kepada kerencatan pengoperasian sesuatu rantaian
bekalan itu. Selain dari itu, fasa penutupan sempadan yang merupakan
langkah awal dalam memerangi pandemik COVID-19 telah memberi
impak domino kepada majoriti pemain industri yang wujud dalam sistem
rantaian bekalan itu sendiri.

Sistem aliran bahan dan maklumat yang berkaitan dengan rantaian
bekalan, menghadapi cabaran dan ancaman baharu untuk memenuhi
keperluan dan kehendak pengguna. Tekanan ini lebih dirasai oleh
Usahawan Kecil dan Sederhana (PKS) kerana pengaruh. Pengaruh mereka
dalam sistem rantaian bekalan selalunya menyamai jumlah perolehan
yang mereka buat dalam rantaian bekalan. Anjakan paradigma yang lebih
sihat dan positif melalui pengetahuan dan pendidikan sistem rantaian
bekalan akan membolehkan PKS bangkit daripada cabaran teknologi

dan cengkaman tekanan pandemik COVID-19. Melalui pembelajaran
dan pengalaman era pandemik, setiap pemilik dan pengendali PKS perlu
dapat menyesuaikan diri dengan perubahan, bersikap positif, dan bersedia
menerima cabaran yang lebih besar dan kritikal dari segi mengendalikan
sistem rantaian bekalan mereka yang unik.

Buku ini sesuai dibaca oleh ahli akademik, penyelidik, usahawan
dan mereka yang ingin memantapkan pengetahuan berkaitan pengurusan
rantaian bekalan dan isu yang berkaitan. Konsep, teori, dapatan kajian
dan amalan yang digariskan dalam buku ini boleh dimanfaatkan untuk
menambah ilmu pengetahuan khususnya ilmu pengurusan rantaian
bekalan. Walaupun kandungan buku ini berunsur ilmiah, kami berusaha
menggarap teori dan hasil kajian dalam bahasa yang mudah serta sesuai
dibaca oleh semua lapisan Masyarakat. Atas dasar ini, buku ini harus
dimiliki oleh semua yang cintakan ilmu dan berhasrat untuk memajukan
diri dan organisasi.

Setinggi-tinggi penghargaan khususnya kepada Pusat Kajian
Penciptaan Nilai dan Kesejahteraan Insan (INSAN), Fakulti Ekonomi
dan Pengurusan, UKM kerana berjaya menerbitkan buku ini. Beberapa
siri bengkel anjuran INSAN berkaitan penerbitan karya suntingan ini
amat membantu dalam memastikan karya yang dihasilkan mempunyai
nilai akademik yang tinggi. Akhir kata, kami memanjatkan kesyukuran
ke hadrat Allah SWT atas penerbitan buku suntingan ini. Penghargaan
yang tidak terhingga ditujukan kepada ahli keluarga dan rakan pensyarah
yang tidak jemu memberi sokongan berterusan. Sokongan mereka
telah menghasilkan buku ini yang merupakan khazanah ilmu yang
cukup berharga dalam merapatkan jurang koleksi buku dalam bidang
pengurusan rantaian bekalan di negara ini. Penerbitan bab dalam buku ini
didanai oleh Geran Penerbitan Buku Fakulti Ekonomi dan Pengurusan,
UKM : EP-2021-041

